
 
 

 
BIJELJINA  
 

Ovo je jedna od ukupno trinaest razglednica gradova koja daje vrlo kratak pregled grada. Predstavljene informacije nisu iscrpne niti je moguće u 
cijelosti obuhvatiti raznolikost iskustava, perspektive i društvene identitete stanovništva u bilo kojem od ovih gradova. Izjave o političkim 
činjenicama nemaju namjeru preferirati jedno viđenje tih činjenica u odnosu na druge niti nam je namjera ulaziti u političke razlike u pogledu 
osjetljivih institucionalnih aranžmana u zemlji. Političke su stranke kategorizirane prema lokalnim bazama birača, premda se neke stranke s 
izrazito jednonacionalnim biračkim tijelom također protive onome što vide kao dominantne oblike etnopolitike. Nadalje, popis stanovništva iz 
1991. godine pojedincima nije dao izbor u pogledu izjašnjavanja, već su njegove kategorije pojedince smještale u etničke i vjerske identitete; 
kategorije također nisu dozvoljavale izjašnjavanje pojedinaca ili porodica iz miješanih brakova, što čitatelj također treba imati na umu. Pored toga, 
segment koji obuhvata “glasove” građana nije filtriran niti je odobren. On je predstavljen tek kao odraz lokalnih perspektiva koje su istakli pojedinci 
koji su učestvovali u nekom od događaja tokom ovog istraživanja. Na koncu, ovaj projekt podrazumijeva dugoročni angažman s ljudima u ovim 
gradovima i mi ćemo se vraćati tamo kako bismo ispitali stajališta strana zainteresiranih za daljnje učešće u aktivnostima pomirenja i izgradnji 
povjerenja. Za više informacija o projektu i rezultatima istraživanja posjetite našu internetsku stranicu: Religion and Ethics in the Making of War 
and Peace i Faktori pomirenja i izgradnja povjerenja (na službenim jezicima u BiH). 

 
 
Bijeljina se nalazi u sjeveroistočnom dijelu Bosne i Hercegovine (BiH), na granici sa Srbijom. Administrativno, pripada 
entitetu Republika Srpska (RS). Prema popisu stanovništva iz 2013.1 godine, Bijeljina ima 114.663 stanovnika, dok je prema 
popisu iz 1991. imala 96.988 stanovnika. Regionalni je centar sa univerzitetom i okružnim sudom za širu regiju i sjedište 
nekoliko entitetskih institucija. Ima također veoma razvijen medijski sektor, s nekoliko TV-produkcijskih kuća. 
Radiotelevizija BN emitira se širom zemlje, kao i u susjednim zemljama putem kablovske mreže.  

U etničkom sastavu Bijeljine 1991. godine bilo je 59% Srba, 31% Bošnjaka (ili Muslimana2), 5% Jugoslovena, 5% ‘Ostalih’ i 
ispod 1% Hrvata. Danas se srpsko stanovništvo uvećalo usljed ratnog raseljavanja i migracija, dok su se ostale grupe, iz 
istih razloga, smanjile. Većina građana Bijeljine podržava napore koji se ulažu u pomirenje i zagovara veću podršku žrtvama 
rata iz 1990-ih, pomirenje kroz obrazovne i kulturne aktivnosti te lokalne inicijative usmjerene na izgradnju povjerenja i 
saradnju (rezultati istraživanja su u grafikonu u nastavku teksta).  

Na poslijeratnim izborima, većinu poslaničkih mjesta u 31-članoj općinskoj Skupštini držale su stranke srpske biračke baze, 
sa nekoliko poslaničkih mjesta koja su pripala strankama bošnjačkog ili hrvatskog biračkog tijela (na izborima 2012. te su 
dvije stranke imale po jedno poslaničko mjesto). Bijeljina je nedavno opisana kao “opozicijska tvrđava” vladi Milorada 
Dodika u Republici Srpskoj, iako je prema izbornim rezultatima 2012. godine Srpska demokratska stranka (SDS) osvojila 
25%, dok je Dodikov SNSD osvojio 21% glasova.3  

Bijeljina je prije rata imala snažnu proizvodnu industriju u sektoru hrane, posebno žitarica i šećera, i u sektoru metala. Iako 
Bijeljina nije bila poprište borbi na način na koji su to bili drugi gradovi u BiH, pretrpjela je mnogo štete tokom 
tranzicijskog, poslijeratnog perioda. Velike proizvodne tvornice su propale ili su zatvorene. Bijeljina se još uvijek nije 
ekonomski oporavila: prema statističkim podacima iz 2013. godine, stopa nezaposlenosti je iznosila 41,38 % (38. mjesto u 
zemlji), prosječna neto plaća 789 KM (44. mjesto u BiH), a BDP po glavi stanovnika 5.066,67 KM (48. mjesto u BiH).4 
Danas njezina privredna počiva na poljoprivredi, proizvodnji hrane i građevinarstvu.5  

 

                                            
1 Popis stanovništva 2013. – preliminarni rezultati. Dostupni na: 
http://www.bhas.ba/obavjestenja/Preliminarni_rezultati_bos.pdf. 
2 Oznaka Musliman, koja se odnosi na etničku, a ne na vjersku grupu, promijenjena je nakon rata 1990. u Bošnjak. 
3 Rezultati lokalnih izbora u BiH 2012. dostupni na: 
https://www.izbori.ba/Rezultati/RezultatiFinalni/files/Glavni_report_trka_9_opstina_029.html. 
4 Dostupno na: http://www.mojemjesto.ba/. 
5 Agencija za razvoj malih i srednjih preduzeća Republike Srpske, www.rars-msp.org. 



 
 

 

 

 

 

GLASOVI IZ BIJELjINE6: Ljudi u Bijeljini smatraju da je procesuiranje ratnih zločina važno za proces pomirenja. Iako 
grad nije bio na liniji fronta, zlodjela su se dešavala i 20 godina nakon rata pravda nije zadovoljena. Učesnici diskusije 
smatraju da političari ne žele krenuti dalje i riješiti neriješene probleme u zajednici, a to mišljenje najglasnije zastupaju oni 
koji su i sami bili žrtve. Učesnici bošnjačke pripadnosti su kao pozitivan primjer poslijeratnog povratka naveli lokalnu 
zajednicu Janja. Najveću zabrinutost 
predstavlja turobno privredno 
okruženje. Obrazovni sistem je naveden 
kao segment u kojem treba poduzeti 
dodatne korake ka pomirenju: postojeći 
sistem je podijeljen i podučava tri 
različita narativa umjesto da aktivno 
promovira dijalog između djece različite 
etničke pripadnosti. Civilno društvo igra 
važnu ulogu, kao posrednik među 
ljudima ali i kao edukativni faktor. 
Projekte koje bi trebale provoditi škole 
trenutno provode nevladine 
organizacije, ali su njihovi kapaciteti i 
domet suviše ograničeni da bi uspješno 
razbili etnonacionalističke kolektive. Ovi 
su problemi djelomično vidljivi i u 
visokom obrazovanju: većina studenata 
na univerzitetu dolazi iz manjih gradova 
u RS-u, pa čak i iz onih gradova kojima 
su drugi univerziteti, poput sarajevskog 
ili mostarskog, bliža i praktičnija opcija. S političke strane, učesnici smatraju da je međunarodna zajednica u velikoj mjeri 
odgovorna za trenutnu situaciju.  

                                            
6 Ovaj dio predstavlja sažetak ključnih tačaka istaknutih tokom fokus-grupe i javnog događaja u Bijeljini.  


